
Ботирали Вахобов
 (Узбекистан, город Наманган)
ФАРҒОНА ВОДИЙСИ ЭТНОСЛАРИНИ ВА ЭТНИК ТАРКИБИНИНГ ЎРГАНИЛИШИ 
Узоқ давом этган этник ва миграцион жараёнлар оқибатида ХIХ асрга келиб Фарғона водийси аҳолисининг этник таркиби анча мураккаб ва ўзига хос кўринишга эга бўлган. Фарғона водийси XIX–XX аср бошларида Марказий Осиёда ўзига хос этник манзарага эга бўлган тарихий этнографик ҳудудга айланди. Фарғона водийси этник тарихи Марказий Осиё этник тарихи билан чамбарчас боғлиқ бўлиши билан бирга маълум даражада ўзига хосликларга ҳам эга.

Фарғона водийсини аҳолисини этнографик жиҳатдан ўрганишга қаратилган илмий адабиётларни шартли равишда қуйидаги гуруҳларга ажратиш мумкин: 1. Маҳаллий тарихчилар томонидан ёзилган асарлар. 2. Россия империяси ҳукмронлиги даврига оид тадқиқотлар. 3. Совет даври адабиётлари. 4. Мустақиллик даврида нашр этилган илмий тадқиқотлар. 5. Фарғона водийси аҳолиси ҳақида маълумот берувчи хорижлик муаллифларнинг асарлари.


XIX асрда Фарғона водийси аҳолисининг этник таркиби ва этнографик гуруҳларнинг жойлашган ўрни хусусидаги маълумотлар маҳаллий тарихнавислар томонидан ёзилган тарихий асарларда учрайди.
Жумладан, Муҳаммад Хакимхон Тўранинг “Мунтахаб ут-таворих”, Мулла Олим Мушрифнинг “Ансоб ус салотин ва таворих ул ҳавоқин”, Мулло Олим Махдумнинг “Тарихи Туркистон” асарларида водий аҳолиси таркибидаги этник жамоалар қайд этилган. 
XIX аср бошларидан бошлаб Ўрта Осиё, хусусан, Фарғона водийсини россиялик олимлар, ҳарбийлар, сайёҳ ва элчилар ўрганишга ҳаракат қилганлар. Водийда рус ҳарбийларидан Ф.Ефремов, Ф. Назаров, Н. Потанин, Милюшин, Батыришкинлар шахсан ташриф буюриб, ўз хотираларида асосий эътиборни Фарғона водийси ҳудудини эгаллаб турган Қўқон хонлигининг умумий тавсифи, сиёсий, ижтимоий-иқтисодий ҳаёт, аҳолисининг миллий таркиби ҳамда давлатнинг сиёсий ва иқтисодий ҳаётида турли этносларнинг иштирокига қаратганлар. 

ХIХ асрнинг биринчи ярмига оид рус тилидаги манбаларда айрим хатоликлар кузатилади. Бунга муаллифларнинг ўлканинг тили ва тарихидан бехабарлиги, айниқса, шахсан бу ерда бўлмаганликлари сабаб бўлган. Бироқ, мазкур манбалар муҳимлиги ва ўзига хослиги билан ажралиб туради. Бу ҳудудга шахсан ташриф буюрмагани ҳолда сўраб суриштириш асосида Қўқон хонлигининг ХIХ аср 40-50 йилларидаги тарихини махсус ёритган олим В.В. Вельяминов-Зернов шулар жумласига киради. 
Россия империяси ҳукумати ташаббуси билан Туркистон ўлкасини (хусусан Фарғона водийсини) ўрганиш учун ташкил этилган илмий экспедицияларда иштирок этган А.П. Федченко, Н.А. Северцов, И.В. Мушкетов ва бошқаларнинг асарларида водий аҳолисининг хўжалиги, турмуш тарзи, урф-одатлари ҳамда бошқа халқлар билан алоқаларини ўрганиш масаласидаги маълумотларни учратиш мумкин. 

Н.А. Аристов, А.В. Буняковский, А.Д. Гребенкин, А.З. Валидов, П.Е. Кузнецова, А.Л. Кун, А.А. Кушакевич, Н.С. Лыкошин, А.И. Макшеев, В.П. Наливкин, В.А. Парфентева, Н. Резника, Н.Ф. Ситняковского, А.П. Хорошхинларнинг илмий ишларида, эсдаликларида, матбуотда ва тўпламларда эълон қилинган мақолаларида водий аҳолиси таркибига доир маълумотлар қайд этилган. 

Рус тадқиқотчилари орасида этник таркибни таҳлил қилганлардан биринчи бўлиб А.И. Макшеев ўз мақоласида ўтроқ ва кўчманчи аҳолининг сони, жойлашуви ҳамда Зомин ҳудудидаги юз қабиласининг тўлиқ генеологиясини келтириб ўтган. 
А.Д. Гребенкиннинг Зарафшон водийси аҳолисини ўрганишга қаратилган мақоласида Фарғона водийсига оид маълумотлар ҳам келтирилган. Уларда тожиклар, Дашти Қипчоқ ўзбеклари ва бошқа этносларнинг келиб чиқиши, жойлашуви, машғулоти, оилавий турмуш тарзи, аҳолининг динга бўлган муносабати ҳақида маълумотлар келтирилган. Шунингдек Дашти Қипчоқ уруғларининг номи, бўлиниши, жойлашуви, машғулоти, умумий сони кўрсатилган ҳолда этнографик хусусиятлари ҳам тадқиқ этилган. 
Водийни рус босқинига қадар ва истилодан кейинги даврдаги аҳолиси ҳақидаги маълумотлар А.П. Хорошхиннинг  мақолаларида ҳам учрайди. Тадқиқотчи рус олимларидан биринчи бўлиб Дашти Қипчоқ ўзбекларининг 92 қабиласи рўйхати ва жойлашувини қайд этган.
А.Ф. Миддендорф “Очерки Ферганской долины” номли асарида водийнинг географияси, тоғ тизмалари, иқлими, зироаткорлиги, чорвачилиги, савдо сотиқ ишлари билан бир қаторда аҳолининг этник таркиби ҳақида қизиқарли маълумотларни ёзиб қолдирган. 
Водийнинг табиий ва ижтимоий шароитлари, хусусан аҳолининг турмуш тарзи ҳақидаги маълумотлар врач В.И. Кушелевскийнинг асарида ҳам келтирилган. 

XIX аср 80-йилларида Фарғона водийси тарихини ўрганиб, тарихий асар яратишга муваффақ бўлган рус шарқшуносларидан бири В.П. Наливкиндир. В.П. Наливкиннинг маҳаллий аҳоли тили, турмуш тарзи, урфи –одатларини яхши билиши водий ҳақида тарих, этнография, халқ маорифи ва бошқа соҳаларга оид қизиқарли маълумотларга бой асарлар яратишда асосий омил бўлган. 
Фарғона водийсига оид умумий характерга эга бўлган асарлар И.И. Гейер ва В.И. Масальский томонларидан яратилган. Улар XIX аср ўрталаридан бошлаб то ХХ асрга қадар бўлган даврда Ўрта Осиё, хусусан, Фарғона водийсини атрофлича ўрганишга ҳаракат қилган россиялик олимлар, ҳарбийлар, сайёҳ ва элчиларнинг асарларини таҳлил қилган ҳолда уларни илмий жиҳатдан хулосалаганлар. 
Фарғона водийси ва унинг аҳолиси ҳақидаги қимматли маълумотлар Ч.Ч. Валихоновнинг асарларида ҳам учрайди. Олим ўз тадқиқотларида Қўқон хонлиги ҳудудидаги минг, юз, турк, қипчоқ ва бошқа этнослар ҳақидаги маълумотларни келтирган. 
В.В. Бартольд Туркистонда, хусусан Фарғона водийсида яшаган аҳоли, унинг маънавий ва моддий маданияти ва бошқа соҳаларда йирик асарлар яратган. 
Мавзуга оид адабиётларининг учинчи гуруҳини совет даврида яратилган асар ва тадқиқотлар ташкил қилади. Октябр давлат тўнтаришидан сўнг янги хўжалик ва маданий қурилишлар туфайли Ўрта Осиё янгидан ўрганила бошланган. Бу даврда этник таркибга узоқ давом этган тарихий ва этногенетик жараёнлар натижаси сифатида қарала бошланган. 
 

И.И. Зарубин қишлоқ хўжалигини рўйхатга олиш материаллари ва бошқа манбаларни ўрганган ҳолда “Население Самаркандской области...” номли асарини ёзган. Асарда Фарғона водийси худудида жойлашган Хўжанд уездиннинг маълум қисмидаги аҳоли, уларнинг сони, этнографик таркиби, ҳудудий жойлашуви ҳақидаги маълумотлар учрайди. 
ХХ асрнинг 20- йилларидаги Фарғона водийсидаги қишлоқларда яшовчи аҳолиси уларнинг хўжалик фаолияти, этник гуруҳларнинг нисбати каби маълумот мавжуд. 
Фарғона водийсини этнографик жиҳатидан ўрганилган тадқиқотларнинг аксарияти иккинчи жаҳон урушидан кейинги даврга тўғри келади. 

1950-53 йиллар мобайнида Фарғона водийсини ўрганиш бўйича ташкил этилган экспедиция жараёнида Наманган ва Фарғона вилоятдари  қишлоқ аҳолиси турмушида совет даврида юз берган ўзгаришлар совет даври мафкураси нуқтаи назаридан ўрганилган. 

Ҳудуддаги аҳолининг этник таркиби ёритилган махсус ишлардан биринчиси Ш.И. Иноғомовнинг тадқиқоти ҳисобланади. Тадқиқотда асосан ўзбек, тожик, қирғиз, қорақалпоқ, араб, уйғур каби этник гуруҳлар ва қипчоқ, қурама, турк каби этнографик гуруҳларнинг кўрсатилган ҳудудларда жойлашуви, қисқача тарихи берилган. Тадқиқотда этнослар жойлашувини кўрсатиб берувчи махсус хариталар ҳам ўз аксини топган. 

Я.Р. Винниковнинг асарида водийдаги халқлар ва этнографик гуруҳлар тўлиқ равишда турли манбалар асосида келтириб ўтилган.
Ўзбек халқи таркибидаги, хусусан Фарғона водийсининг ўзбек аҳолиси орасидаги қипчоқларга доир масалалар этнограф олим К.Ш. Шониёзовнинг тадқиқотларида махсус ўрганилган. 
ХIХ -ХХ асрларда Фарғона водийсидаги аҳолининг ўзбек қисми динамик ўсиб боришини Х. Рахматуллаев ўз тадқиқотларида келтирган бўлиб, унда Россия империяси ва совет ҳокимияти даврида ўтказилган аҳолини рўйхатга олиш матераллардан унумли фойдаланилган. 
Фарғона водийси аҳолисини тўлиқ қамраб олувчи илмий тадқиқотлардан бири С.С. Губаева томонидан амалга оширилган. Унда  водийда қадимдан истиқомат қилувчи ўзбек, тожик, қирғиз, ўрта осиё яҳудийлари, уйғур, руслар, татарлар, қошғар лўлилари каби этносларнинг жойлашуви, хўжалик шакллари ҳамда уларнинг хусусиятлари очиб берилган. Тадқиқотчи ўз тадқиқотини ёзишда кўплаб манба, адабиёт, архив, статистика ва дала материалларидан (1970-1988) фойдаланган. 

Тўртинчи гуруҳ адабиётларига мустақиллик даврида нашр этилган илмий тадқиқотлар киради. Республикамиз мустақилликка эришганидан сўнг ўзбек халқи этногенези ва этник тарихи муаммосини ўрганиш муҳим илмий ва амалий аҳамият касб этди, мавзуга бағишланган кўплаб муаллифларнинг мазкур муаммо доирасида бажарилган тадқиқотлари эълон қилинди.
У.С. Абдуллаев томонидан Фарғона водийсидаги анъанавий этнослараро муносабатларини ХIХ –ХХ аср бошлари тарихий давр доирасида ўрганган. У. Абдуллаев водий худудида истиқомат қилган турли этник жамоалар ўртасидаги анъанавий хўжалик-савдо алоқаларини, аҳолини оилавий урф одат ва маросимларини этнослараро нуқтаи назаридан таҳлил қилган. 

Этник тарихни ўрганишда ЎзР ФА Тарих институти етакчилигида Республикамизда этнология фанининг турли йўналишларида илмий тадқиқотлар олиб бораётган етакчи ва ёш олимларининг анъанавий тарзда ўтказилиб келинаётган “Академик Карим Шониёзов ўқишлари” илмий анжуманининг алоҳида ўрни бор. 
Ўзбекистон этнологиясининг долзарб муаммоларига IV - илмий-амалий анжуманинг материалларига бағишланган тўплам ЎзР ФА Тарих институти ва Наманган Давлат университети ҳамкорлигида 2007 йили тайёрланган. Тўпламда этнологиянинг замонавий назарий-методологик муаммолари, ўзбек халқи этногенези ва этник тарихи, этнослараро муносабатлар ва этномаданий жараёнлар, анъана ҳамда урф-одатлар масалаларини тадқиқ қилишга доир илмий мақолалар ўрин олган.


Мустақиллик даврида водий аҳолиси таркиби ва тарихини махсус ўрганишда “Фарғона водийси тарихи янги тадқиқотларда” мавзуидаги Республика илмий анжумани материалларининг ҳам ўрни катта. 

ХIХ-ХХ аср бошларидаги Фарғона водийси аҳолиси ҳақида маълумот берувчи хорижлик муаллифларнинг асарлари кўп миқдорда эмас. 
1812 йилда Ҳиндистондан инглиз Уильям Муркрофтнинг топшириғи билан ҳиндистонлик Мир Изатулло Қўқон хонлигига водийнинг шарқ томонидан ташриф буюради. Сафар якунлангач, Мир Изатулло саёҳат тафсилотларини қоғозга туширади. Дастлаб форс тилида ёзилган унинг сафарномаси бизгача инглизча ва французча таржималари орқали етиб келган, Изатулло XIX асрнинг бошларида Фарғона водийсининг географик аҳволи, шаҳарлари, аҳолисининг этник таркиби, машғулотлари тўғрисида маълумотлар берган.
1863 йилда дарвеш қиёфасида Эрон ва Ўрта Осиёга сафар қилиб, XIX асрнинг 60-йилларида бу ердаги ижтимоий-сиёсий аҳволни диққат билан кузатган ва ўз таассуротларини ёзиб қолдирган сайёҳлардан бири машхур венгер олими Арминий Вамбери саналади. Сайёҳнинг асарида Қўқон хонлигига махсус ажратилган бўлим мавжуд бўлиб, асосан маълумотлар сўраб суриштириш асосида тўпланган.

1983-1897 йилларда швед географи, шарқшунос Свен Гедин Марказий Осиёни ўрганиш мақсадида олти марта саёҳат қилган. С. Гедин Қўқон шаҳри аҳолиси, сони, этник мансублиги ва бошқа маълумотларни келтириб ўтади. 
1876-1877 йилларда франциялик антрополог, этнограф К. Уйфальви Ўрта Осиё хусусан Фарғона водийсига экспедиция уюштирган. Экспедиция натижасида этнографик карта тузилиб, аҳолига (сарт, кўчманчи ўзбек, қора қалпоқ, қирғиз, қозоқ, тожик, лўлилар) тавсиф берилиб, ўтроқ ва кўчманчи аҳолининг жойлашуви ҳақида маълумот берилган. 
Фарғона водийсиниг ХIХ-ХХ асрлар даврига оид умумий маълумотлар Т. Гордон, Ж. Мартен, Ф. Скрайн, Э. Росс, В. Куртиз, Т. Белев, Д. Болжер, Г. Роулинсон, Шуйлернинг асарларида мавжуд.
Хулоса қилиб шуни таъкидлаш лозимки Фарғона водийсида истиқомат қилган тубжой  этносларини  ўрганиш XIX-XX асрларда юқори паллага чиққан. 
Чор ва совет даврида Фарғона водийсини ўрганилиши мустамлакачик сиёсатидан кўзланган мақсад бўлиб, илмий тадқиқотлар  сифатида Фарғона водийси  этносларининг  ўрганилишига тамал тошини  қўйган. XIX аср охири – XX аср бошларида амалга оширилган илмий тадқиқотлар, гарчи профессионал мутахассислар томонидан бажарилмаган бўлса ҳам, тадқиқот мавзуси доирасида илк эълон қилинган илмий ишлар эканлиги ва шахсий кузатувлар асосида ёзилганлиги билан ҳам аҳамиятлидир. Бироқ, ушбу қайдномалар кўпинча мутахассислар томонидан йиғилмаганлиги боис аҳолини этник таркиби борасида батафсил маълумот бера олмайдиган тавсифий характердаги ёки узуқ-юлуқ маълумотлар мажмуидан иборат бўлиб қолган.

Шундай бўлса-да, юқорида номлари тилга олинган муаллифларнинг асарлари нисбатан чуқурроқ ўрганилган, махсус шуғулланилганлиги билан ажралиб туради. Шунингдек, Фарғона водийси аҳолисига оид қимматли тарихий-этнографик маълумотлар мавжудлиги билан ҳам қадрлидир.

Собиқ иттифоқ даврида этнографлар томонидан мавзу доира​сида кўплаб китоб, рисола, мақолалар чоп этилган бўлса-да, мав​жуд тузум давридаги сиёсат таъсирида хулосалар чиқарганлар. Мавзунинг айрим қирраларини очиб берувчи совет даври адабиётлари таҳлили  шуни кўрсатадики, уларда асосий  эътибор Фарғона водийсида  тарихан яшаб келаётган этносларни умумий сифатлаш, тавсифлаш билан чегараланганлигини кузатиш мумкин. Шунингдек коммунистик мафкура қолипида бу этносларнинг тарихий шаклланиш жараёни эмас,  балки уларнинг ягона совет миллатнинг тарихий қолоқ ўтмиши сифатида қараш  тенденцияси  кўзга ташланади. Аммо, шуни алоҳида таъкидлаш керакки, совет даври тадқиқотларида Фарғона водийси субэтнослари яхлит комлекс тарзда ўрганилмаган бўлсада, ўрганиш ишларини тизимлаштирилганлиги билан алоҳида аҳамиятга эга.    
Ўзбекистон мустақилликка эришганидан сўнг, авва​ламбор, ўзликни англаш, тарихий, миллий анъаналарни тиклаш бош мақсад қи​либ олинди. Мустақиллик йилларида барча ижтимоий-гуманитар фанлар қатори этнологияда ҳам жиддий ўзгаришлар амалга оширилди ва коммунистик мафкура қолипидан холи, янгича кўриниш ола бошлади. Мустақиллик йилларида амалга оширилган тадқиқотларда холисона фикр мулоҳазалар билдирила бошланган. Фарғона водийси аҳолисини  ўрганишга оид изланишлар натижалари турли адабиётлар ва журналларда нашр этилган. Мазкур тадқиқотларда асосий эътибор водий аҳолисини этнологик жиҳатдан ўрганишга қаратилган. Бироқ, уларнинг бирортасида этнографик гуруҳлар ва улар билан боғланган ҳолда, қола​верса алоҳида этнографик ҳудуд бўлган Фарғона водийси материаллари асосида умумлаштириб ўрганилган эмас. 

